
Mál nr.  35/2016 
 

M og 
vátryggingafélagið V vegna slysatryggingar fjölskyldutryggingar.  

 
 

Tannbrot 10. júní 2014. 
 
 
Gögn. 

Málskot, móttekið 8.2.2016, ásamt fylgigögnum. 
Bréf V, dags. 1.3.2016. 
Tölvupóstur M dags. 1. mars 2016.   

 
Málsatvik. 
Í tjónstilkynningu M til V kemur fram að hún hafi verið á veitingahúsi og fengið þar svokallaðan 
tapasforrétt sem samanstóð af hrísgrjónum,grænmeti og kjöti.  Svo virðist sem lítið bein hafi verið 
í réttinum sem hitti illa á tönn í efri gómi M að tönnin klofnaði upp í rót.  Hefur M gengist undir 
meðferð hjá tannlækni eftir þetta og haft af því kostnað.   

M telur að það eigi að greiða bætur vegna kostnaðar við tannbrotið úr slysatryggingu hennar hjá V 
þar sem ákvæði skilmála vátryggingarinnar séu uppfyllt m.t.t. gr. 3 og 4. Ekki sé hægt að skilja 
ákvæði undantekningarákvæði gr. 6.4.3 þannig að smáréttur sá sem M neytti, feli í sér að hún hafi 
verið að matast, eins og ákvæði tilgreinir sérstaklega. Auk þess bendir M á að fyrrnefnt 
undantekningarákvæði sé þannig staðsett að það feli í sér misræmi og sé villandi framsett í 
skilmálum félagsins.   

V telur undantekningarákvæði í gr. 6.4.3 skýrt hvað það varðar að undanskilja ábyrgð félagsins 
vegna tannbrots sem verða þegar vátryggður matast. Orðalagið „að matast“ taki til alls matarkyns 
sem sett sé í munn í því skyni að neyta þess, hvort sem það sé ein teskeið af lystauka eða heil 
máltíð.  Það sé því enginn vafi á því að tjón M hafi orðið þegar hún var að matast, í skilningi 
ákvæðisins.  

 
Álit. 
Ljóst er af gögnum málsins að M hlaut tannbrot þegar hún stakk upp í sig svokölluðum 
tapasforrétti á veitingastað á Spáni. Í vátryggingarskilmálum V kemur fram að félagið greiði ekki 
bætur vegna tannbrots sem verður þegar vátryggður matast, sbr. skýrt orðalag gr. 6.4.3.  Ekki er 
hægt að líta öðruvísi á en að M hafi verið að matast þegar hún stakk upp í sig umræddum mat, 
hvort sem hann var í miklu magni eða litlu.  Verður því ekki fallist á bótaskyldu úr slysatryggingu 
fjölskyldutryggingar vegna tannbrots.  
 

Niðurstaða.  
M á ekki rétt á bótum úr slysatryggingu fjölskyldutryggingar hjá V.  
 

 
Reykjavík,  15. mars 2016. 

 
Þóra Hallgrímsdóttir lögfr. 

 
               Valgeir Pálsson hrl.                                Jón Magnússon hrl. 


